
BIZITZARI BEGIRA

Begiz ikusi edo buruz ulertzen ez denik sinistu ezina, gizakiarentzat tentaldirik kaltegarriena da. Bestalde, Jainko-bidean dena argi eta garbi ikusi eta jakitea ez omen da gauza ona. Hori, ezina denez, harrokeriarako eta ateismorako bidea da. Kontuz, gero, han edo hemen beste mundukorik azaltzen bazaizu!

Ikasleek beraiek ere FEDE-BIDEA egin behar izan zuten; kolpe baten ez zuten benetako Jesus ezagutu. Argi-ilunez beteriko fede-bidea burutu zuten, Espirituak egi osora eraman arte.
Eta hori, gau eta egun Jesus Berarekin bizi izan zirela! Noizean behin nolako zalantza-balantzak! Jesus ala mamua, zer ote da?
Ikusi dezagun.
EBANJELIOAREN ARGITAN

EBANJELIOA: Mateo 14, 22-33

Jendeak nahikoa jan zuenean, Jesusek bere ikasleak ontzian sar erazi zituen, itsasoaz beste aldera joan zitezen bere aurretik, Berak jendea bidali bitartean. Jendea bidali zuenean, mendira igo zen Bera bakarrik, otoitz egitera; eta, ilundu zuenean, han zegoen bakar-bakarrik.

Ordurako, ontzia lehorretik oso urruti zihoan, olatuek astinduta, haizea aurretik zuten-eta.

Goiz-aldera, Jesus ur-gainean oinez hurbildu zitzaien. Ikasleak, ur-gainean zebilela ikusi zutenean, ikaratu ziren eta honela ziotsaten:

- «Mamuren bat da!».

Eta beldurraren beldurrez deiadarka hasi ziren. Jesus berehala mintzatu zitzaien:

- «Izan bihotz! Ni naiz; ez izan beldurrik!».

Orduan Pedrok erantzun:

- «Jauna, Zu baldin bazara, agindu ezaidazu Zugana joateko ur-gainean».

Jesusek esan zion:

- «Zatoz!».

Pedro ontzitik atera eta ur-gainean zebilen; eta Jesusengana zihoan. Baina haize zakarra zela ikusirik, beldurtu egin zen; urperatzen hasi zen eta deiadar egin zuen:

- «Jauna, salba nazazu!».

Berehala Jesusek, eskua luzaturik, hartu zuen, eta esan zion:

- «Sinismen gutxiko gizona! Zergatik hasi zera zalantzan?».

Ontzira igo zirenean, haizea gelditu zen; eta ontzian zeudenak ahuspez jarri ziren Jesusen aurrean, esanez:

- «Egiaz Jaungoikoaren Semea zera Zu!».

GAUR ETA HEMEN

Itsasoko hau bizikizun gogorra, baina baita mesedegarria ere. Begira nolako pausoa eman zuten Jesusekin topaketa honetan: “mamutik” hasi eta Jesus Jainko Semearengana iritsi. Topaketa erakusgarria guretzat ere.
Eta aurretiaz beste mirari batzuk ikusita egon zirela. Jesus ondora joan eta haizea baretu, bihotzak poztu... Topaketa baten ondorenak. Topaketarik gozoenak izanda ere, beste berri batzuen bila jo behar da; eta gero eta gero ere, Jainkoa beti da beste bat.

Gure txalupatxoa ere berdin ari da uretan eta lehorrean; izan ere, geu gabiltza bizitzako itsas gainean: bateko olatuak, besteko kontrako haizeak. Erraz mamu bihurtzen zaigu dena, Jainkoa bera ere bai. Baina zintzoki jokatuz gero, hurrengo barealdia topaketa gozoagoa, sakonagoa gertatzen da.
Jesusekin topo egitea ez dago gozo-garratzean, JARRAIPENEAN baizik. Jauna Bera ez dabil bizitzako olatuak harrotzen, baina harrotuak baretzen laguntzen digu bere Presentziak. “Nire bizitzako kolperik gogorrena bihurtu zait Jesusekin topaketarik ederrena” zioen jubilatu batek.

OTOITZA

Erruki hutsa zaren Aita Jainkoa! 
Nola behar den bezala eskerrak eman Zuri, 
Jesus gure itsas nahastetsu honetara bidali duzulako? 
Kalbarioko iluntasunean eutsi 
iezaguzu Espirituaren sendotasunez, 
Jesus Berpiztuaren argiz bete gaitzan arte. 
Zure maitasunak ezarri diezagula 
behar dugun ziurtasuna aurrera egiteko. 
Gure bizitzako itsas-portuan 
gu noiz iritsiko zain zauden Aita ona, 
Jesusen izenean onartu gaitzazu zure ondoan.

OTOITZALDIA
JESUSEN ESKUAK

Jesusen eskuei begira geratuko gara.

Konfiantza transmititzeko, 
abegitasuna agertzeko,

segurtasuna eskaintzeko, 
maitasuna emateko... gai diren eskuak.

Umeak onartu eta bedeinkatzeko eskuak zabalik,

aurrera egin ezinik bide bazterrean gelditu direnei, 

luzatzeko prest dauden eskuak;

Espiritu minduak eta gorputz zaurituak

osatzeko prest dauden eskuak;

sareak batzen edo harria lantzen ohituta dauden langile eskuak;
bidea erakusten duten eskuak

eta aurrera egiteko gogoa sortu;
betetasunera eroaten duten eskuak.

Luzatu zure eskua gurearekin bat egin arte, 

ukitu horrek bizi berritu gaitzan,

zure musuak biztu,

eta zure besarkadak ondoan zaitugula kontura arazi.

Zure laguntzarekin

gure anai-arreben hurkoak izatea lortuko dugu.

Lagundu iezaguzu,

beharrizanean daudenei gure eskuak luzatzen.

Zure bultzakadaz kontatzen dugu.

Zure laguntzarekin ez dezagula galdu fedea

eta zure eskuak gureekin bat eginda sentidu ditzagula. 

AMEN.

BERTSOAK

1

Halako baten Jesus joan zen 
ohi zuen bakardadera, 
Aitatxorekin egon beharra

otoitzean asetzera. 
Apostoluak joanak ziren 
arrantzurako lanera, 
batera eta bestera. 
Goizaldia zen, hirurak-edo, 
norbait zetorren aurrera, 
isilik eta laino artean oinez 
ibiltzen gainera.

2

Batek oihua: “Ene, mamua,

oraintxe galduak gara!”. 
Baina Jesusek hurbildu eta: 
“Ez izan beldur ikara, 
ez naiz mamua, zuen Jesus naiz, 
ondo begiratu, hara”. 
Oi, nolako poz zirrara! 
Hurbilago ta ezagunago: 
“Ene, bai, Jesus Bera da!”. 
Beren artean gehitutzen doa 
poz ta zorion algara.

3

Jesusek: “Neu naiz” esan orduko 
Pedrori bihotza ahora: 
“Zu Zeu bazara, esan zaidazu 
joateko zure ondora”. 
“Zatoz, bai, Pedro” Jaunak esan ta 
Pedrok zapart itsasora, 
baina ez dabil gustora. 
Bidea luze, indarrak urri 
eta badoa hondora: 
“O ene Maisu, salba nazazu, 
zatoz, atera ni gora”.

